Opwindende nuwe projek by die skool waaraan almal kan deelneem!
Hier is nou een projek waar oud en jonk kan betrokke raak. Dit beteken dat ouers saam met hulle kinders (leerlinge van ons skool), en selfs kleiner kinders kan kom help by ons skool se kruietuin in die gesonde buitelug. Ons verwag hierdie keer nie net ‘n geldelike bydrae of dat u iets moet koop nie (nog nie), maar fisiese betrokkenheid en meelewing.
Ons het besluit, na baie navorsing en samesprekings (amper soos die G8 beraad oor omgewingsbewaring en omgewingsvriendelike lewenswyses), op ’n kruietuin by die agterste stukkie veld langs die netbalbane.
Die stukkie grond sal ideaal vir hierdie doel dien aangesien dit volson kry, naby ’n waterpunt is wat as besproeiing ingespan kan word, maar ook uit die pad van besige voete en spelende kinders gedurende pouses. Al die klaskamers op die tweede verdieping sal dan ook ’n uitsig op die pragtige eindproduk hê!
Ons beplan om die kruie-plantjies teen ’n billike prys aan die publiek of kwekerye te lewer. Ons wil dit tuis inspan vir ons hotel en spysenieringskursus en enige ander onthaalgeleentheid wat die skool mag aanbied. Ons kan die kruie droog en verwerk en dit aan markte in ons omgewing verskaf.
Wat ’n wonderlike gedagte aangesien ons, as gevolg van globale verwarming, aangemaan word om die voedsel wat ons eet se koolstofdioksied-voetspoor dop te hou en te verminder. Wat is nou beter as vars kruie – deur ons gemeenskap verbou en verbruik?
Die eerste vrae was natuurlik: 
Wie is ons potensiële klante? Ons hoop en maak staat daarop dat dit u, ons plaaslike gemeenskap is!
Hoe begin ons so ’n kruietuin? Dit is verseker meer as net ’n paar plantjies in die grond, daarom sleep ons plaaslike kwekerye nader om ons te help met hulle kennis en raad. Enige ouer wat kan help met beplanning is welkom om ons te nader.
Ons het alreeds ’n paar borge gekry vir die huur van grondtoerusting vir die aanvanklike bewerking van die grond en die saad om te plant. Ons wil baie dankie sê aan die volgende plaaslike kwekerye:
>>>  
Die tipes kruie waarop ons besluit het, is gekies omdat hulle nie net gewild is uit ’n bemarkingsoogpunt nie, maar ook relatief maklik groei. Daar is besluit op die volgende plantjies vir ons wondertuin:
1. Basiliekruid – in kos, pastas, slaai en maak 'n mooi groen struik met wit blommetjies. Kry ’n perskleurige tipe wat lekker kontrasteer. Verkies volson en komposryke grond. 
2. Roosmaryn – in kos, donker groen struik met klein blou blommetjies. (Stimulant vir ons wat so stadig is en kan help om gewig te verloor.) Verkies volson en komposryke grond. Spaanse tipe se takkies is reguit en mense gebruik dit om sosaties te maak.
3. Laventel – ruik lekker, maak potpourie, bak lavender shortbread koekies, in badwater en is kalmerend – gebruik in kruiekussing om mee te slaap. Verskillende blaarvorms, tipes grys-kleure en tipe blommetjie. Lekker verskeidenheid in die tuin. Verkies volson en komposryke grond.
4. Tiemie – klein grondbedekker tipe plantjie. Lekker in vleis disse. Verkies volson en komposryke grond. Verskillende geure en kleure blaartjies.
5. Pietersielie – is baie gewild maar moet in ’n pot of groente-bedding geplant word en elke jaar nuut aangeplant word. 
Watter voordele gaan dit inhou? Dit sal ons kinders in die buitelug bring en in hulle (hopelik) ‘n belangstelling kweek in hul omgewing en oor waar ons kos vandaan kom. Hierdie kan gesien word as ’n geldinsamelingsprojek, maar dink BAIE wyer en sien dit as ’n gemeenskapsopvoedingsprojek en in-diens-opleiding vir ons tieners vir die lewe vorentoe.
Die leerlinge gaan praktiese kennis opdoen van tuinbou en sal dan ook hierdie kennis kan toepas in hulle eie lewe. Ons hoop almal dat ons kinders produktiewe lede van die samelewing gaan wees en omgewingsverantwoordelik sal optree.
Die leerlinge wat klasse versteur deur onaanvaarbare sosiale gedrag en ander oortredings, sal ook hierby baat kan vind aangesien hulle van die fisiese kruie-tuinwerk sal kan doen tydens detensieklasse. So word iets positief uit hulle wangedrag gegenereer en word daar terselfdertyd ook klaar gespeel met die harde fisiese werk van tuinmaak – niemand hou van onkruid omspit nie.
Basiese beplanning van die kruietuin:
1.Die stukkie grond waar die tuin gaan wees is klaar omhein en uitgesit.
2.Die grond moet nou behandel word en daar moet gesorg word vir genoeg dreinering en voedingstowwe.
3.Plant die babaplantjies en gee baie aandag en sorg. Die spasiëring van die plantjies is baie belangrik, want kruie hou nie daarvan om in ’n klein spasie ingedruk te word nie.
4.Beste planttyd is van Augustus tot April en daarom hoop ons om teen Augustus reg te wees vir aksie!
5.Die plantjies moet gereeld natgelei word en kunsmis moet een maal per maand ingewerk word. Let daarop dat laasgenoemde saamval met detensietye.
6.Kruie moet ook gereeld gesnoei word.
Kontak my gerus indien u betrokke wil raak!

